
Republika e Kosovës
Republika Kosovo – Republic of Kosovo

Kuvendi – Skupština – Assembly
Legjislatura IV

Sesioni pranveror  

Komisioni për Zhvillim Ekonomik, Infrastrukturë, Tregti dhe Industri

Mbledhja nr. 143/2014
Prishtinë, më 22.04.2014, në orën 10:00

Ndërtesa e Kuvendit, salla N-303
P R O C E S V E R B A L

I mbledhjes së Komisionit për Zhvillim Ekonomik, Infrastrukturë, Tregti dhe Industri
Në mbledhje morën pjesë: Zenun Pajaziti kryetar, Teuta Sahatqija, Sala Berisha-Shala, Shaip Muja, Lutfi Zharku, Hashim Deshishku, Visar Ymeri dhe Myzejene Selmani, anëtarë.
Munguan: Fikrim Damka, Ramiz Kelmendi dhe Petar Miletiq, anëtarë.
I  ftuar: Fadil Ismajli, ministër i Ministrisë së Zhvillimit Ekonomik.
Pjesëmarrës të tjerë: Afrim Hoti, Ramadan Sejdiu dhe Dukagjin Shala – MZHE; Burim Ejupi – INDEP; Ukë Gashi - ZPRK; Qëndresa Mrasori - KDI; Albana Merja - GLPS dhe Delfinë Elshani; Sahadete Zogaj - Kosovapress; Berat Thaçi - GAP. 
Stafi Mbështetës i Komisionit: Armend Ademaj, Besim Haliti e Muhamet Morina. 
Mbledhjen e kryesoi: Zenun Pajaziti, kryetari i  Komisionit.
Në këtë mbledhje u propozua ky 
Rend i ditës:
1. Miratimi i rendit të ditës;
2. Miratimi i procesverbalit nga mbledhja e datës 16.4.2014;
3. Shqyrtimi i Projektligjit Nr.04/L-270 për Ndryshimin dhe Plotësimin e Ligjit për Ndërmarrjet Publike;

4. Të ndryshme.
Kryetari konstatoi se janë plotësuar kushtet për fillimin e punës dhe e hapi mbledhjen sipas pikave të rendit të ditës.  
1. Miratimi i rendit të ditës;
Rendi i ditës u miratua pa vërejtje.
2. Miratimi i procesverbalit të mbledhjes së mbajtur më 16.4.2014;
Procesverbali i mbledhjes së mbajtur më 16.4.2014,  u miratua pa vërejtje.
3. Shqyrtimi i Projektligjit Nr.04/L-270 për Ndryshimin dhe Plotësimin e Ligjit për Ndërmarrjet Publike;
Kryetari i Komisionit Zenun Pajaziti, duke marrë fjalën, tha se për sot kemi ftuar ministrin Fadil Ismajli, për të sqaruar dhe arsyetuar projektligjin për ndryshimin dhe plotësimin e Ligjit për Ndërmarrjet Publike, dhe  më pas ia dha fjalën ministrit. 

Fadil Ismajli, ministër i Ministrisë së Zhvillimit Ekonomik, paraqiti një ekspoze për Projektligjin  Nr.04/L-270, për Ndryshimin dhe Plotësimin e Ligjit Nr. 03/L-087, për Ndërmarrjet Publike. Ai tha se Kuvendi i Kosovës më  22.4.2013 i ka rekomanduar  Qeverisë që në afat prej 3 muajsh të procedojë Projektligjin për “Trepçën” për miratim në Kuvend, me qëllim të nxjerrjes së kompleksit “Trepça” nga kompetencat e Agjencisë Kosovare të Privatizimit dhe Dhomës së Posaçme të Gjykatës Supreme. Duke marrë parasysh vullnetin e Kuvendit të Kosovës që Trepça të nxirret nga kompetenca e Agjencisë Kosovare të Privatizimit dhe të transformohet në ndërmarrje në pronësi të Republikës së Kosovës, Qeveria ka konsideruar se mënyra juridike më e përshtatshme për të realizuar këtë vullnet është që të ndryshohet Ligji për Ndërmarrjet Publike, në mënyrë që të krijohet baza ligjore për një transformim të tillë. Në këtë mënyrë, jo vetëm “Trepça”, por edhe ndërmarrje të tjera shoqërore, të cilat janë në administrimin e Agjencisë Kosovare të Privatizimit, do të mund të transformohen në ndërmarrje publike, nëse për këtë ka një interes madhor publik. Sipas Projektligjit Nr. 04/L-270 për Ndryshimin dhe Plotësimin e Ligjit Nr. 03/L-087, për Ndërmarrjet Publike,  me propozim të Qeverisë, Kuvendi i Kosovës mund të marrë vendim që ta heqë nga kompetenca e Agjencisë Kosovare për Privatizim ndonjë ndërmarrje shoqërore, ose njësi të caktuara organizative të një ndërmarrjeje shoqërore, përfshirë asetet e tyre, dhe të autorizojë Qeverinë që këtë ndërmarrje shoqërore, përkatësisht njësitë e caktuara organizative të një ndërmarrjeje shoqërore, t’i regjistrojë si ndërmarrje publike. Kuvendi i Kosovës e merr këtë vendim nëse për një veprim të tillë ekziston një interes madhor publik. Dispozita e re e nenit 11.4, qartëson që asetet e ndërmarrjes shoqërore kalojnë në pronësi të ndërmarrjes publike. Ky kalim bëhet me veprim ligjor që nga regjistrimi i ndërmarrjes publike. Neni i ri 11.5, përcakton që ndërmarrja publike merr përsipër vetëm ato detyrime ndaj palëve të treta të cilat një tribunal i arbitrazhit ose gjykata kompetente, përfundimisht i përcakton si detyrime të kësaj ndërmarrje publike. Me këtë sigurohet mbrojtja adekuate e kreditorëve, pretendimet e të cilëve janë konstatuar me vendim të plotfuqishëm dhe përfundimtar të një gjykate ose tribunali të arbitrazhit. Në anën tjetër, ndërmarrja publike mbrohet nga pretendimet të cilat, si në rastin e “Trepçës”, mund të jenë të drejtuara ndaj kompleksit në tërësi, por nuk i atribuohen njësisë organizative të transformuar në ndërmarrje publike. Po ashtu, ndryshimi i nenit 13, paragrafi 1, kompleton vullnetin e Kuvendit të Kosovës, që ndërmarrjet publike të hiqen nga kompetenca e Dhomës së Posaçme të Gjykatës Supreme të Kosovës. Edhe pse ndërmarrjet publike në parim u nënshtrohen ligjeve që rregullojnë shoqëritë tregtare, ato, për shkak të interesit publik që gëzojnë, meritojnë mbrojtje të veçantë në lidhje me falimentimin dhe likuidimin e tyre. Për të siguruar mbrojtjen e kreditorëve por edhe të interesit publik të ndërlidhur me ndërmarrjet publike, çështja e falimentimit dhe  e likuidimit të ndërmarrjeve publike do të rregullohet me ligj të veçantë. Si do që të jetë, Dhoma e Posaçme e Gjykatës Supreme të Kosovës, nuk do të jetë më kompetente për falimentimin dhe likuidimin e ndërmarrjeve publike. Me këtë bazë ligjore mundësohet që njësi të caktuara të  ndërmarrjes “Trepça, kryesisht ato të cilat janë komercialisht të dobishme, të transformohen në ndërmarrje publike, ndërsa njësitë e tjera do të mbeten në kompetencë të Agjencisë Kosovare të Privatizimit, me qëllim të likuidimit të tyre. Njësitë organizative të “Trepçës”, që do të kalojnë në pronësi të shtetit, do të transformohen në një ndërmarrje publike të emërtuar “Trepça Holding Sh.A.”, e cila do të jetë në pronësi të Republikës së Kosovës. “Trepça Holding Sh.A.”, do të themelojë “Trepça Sh.A.” të cilës do t’ia bartë asetet, ndërsa detyrimet do të mbeten me “Trepça Holding Sh.A.”. Me këtë sigurohet që njësitë prodhuese të “Trepçës” të operojnë pa detyrime dhe të kapitalizohen më lehtë, me qëllim të rritjes të bazës kapitale, e cila nevojitet për përmirësimin e produktivitetit të tyre. Ndërsa, me çështjen e detyrimeve do të merret “Trepça Holding Sh.A.”, e cila do të vazhdojë me procedurat gjyqësore sipas nevojës. Me këtë, njësitë prodhuese të “Trepçës” do të jenë të mbrojtura nga pretendimet e mundshme të kreditorëve sipas nenit 11.5 të Ligjit për Ndërmarrjet Publike si dhe për shkak të strukturës korporatave, e cila mundëson ndarjen midis aseteve prodhuese dhe detyrimeve. Bazuar edhe në opinionin e Ministrisë së Financave, zbatimi i këtij projektligji nuk do të prodhojë kosto shtesë buxhetore për Buxhetin e Republikës së Kosovës dhe se zbatimi i tij në praktikë mund dhe duhet të bëhet nga kapacitetet buxhetore që ka aktualisht Ministria e Zhvillimit Ekonomik. Me këtë rast, të nderuar deputetë, duke pasur parasysh rëndësinë e Trepçës, dhe me qëllim të krijimit të kornizës ligjore për rregullimin e ushtrimit të të drejtave pronësore në këtë  ndërmarrje, në përputhje me parimet e njohura ndërkombëtare, ju rekomandoj aprovimin e këtij projektligji, tha ministri Fadil Ismajli.

Kryetari Zenun Pajaziti, pyeti se Projektligji a ka të bëjë edhe më ndërmarrjet shoqërore të Gjakovës, që kanë mbetur ende pa u privatizuar, ngase  jam kontaktuar nga kryetarja e Komunës së Gjakovës lidhur më këtë çështje, tha Pajaziti. 
Fadil Ismajli, ministër i Ministrisë së Zhvillimit Ekonomik, tha që Projektligji në fjalë nuk cek asnjë ndërmarrje shoqërorë, por kjo është e mundshme për disa asete shoqërore nëse shteti i konsideron si interes publik dhe ato mund të kalojnë në ndërmarrje publike. 

Shaip Muja tha se çështja e këtij projektligjit është bërë çështje politike dhe po përdoret për fushatë. Më tej, ai tha se nuk kemi një vlerësim të qartë se çka po ndodh me ndërmarrjet tjera publike, dhe përmendi në këtë rast KEK-un. Ai tha se ndarja e njësive të KEK-ut ka krijuar vështirësi në funksionimin e njësive të ndara dhe po ashtu ka krijuar situata të paqarta për punëtorët e atyre njësive. Muja shtoi më tej se  KEDS-i nuk duhet ta marrë si arsyetim për mungesën e energjisë elektrike rënien e blloqeve të termocentraleve të Kosovës, por KEDS-i si furnizues duhet që konsumatorët t’i furnizojë vazhdimisht, pavarësisht nga e merr energjinë elektrike.
Ministri Fadil Ismajli  tha se çështja e projektligjit nuk është politike e as fushatë por është në të mirë të zhvillimit ekonomik. Lidhur me KEDS-in, ai tha se pajtohet me komentin e z. Muja sepse KEDS-i nuk duhet të ndërpresë energjinë elektrike. Sa i përket ndarjes së njësive të KEK-ut  ai tha se edhe atëherë kur është bërë ndarja ka qenë kundër kësaj ndarje, dhe shtoi se tash kemi bërë një Komision,  që të analizojë funksionimin e njësive të ndara dhe të shohim se a është më mirë të funksionojnë si të ndara apo t’i bashkohen përsëri KEK-ut.
Visar Ymeri tha se amendamentet për ndryshimin dhe plotësimin e ligjit për ndërmarrjet publike, nuk janë vetëm për “Trepçën”, por për të gjitha ndërmarrjet shoqërore. Ai pyeti se a ka Qeveria plan për ndërmarrjet tjera, që mund të jenë me interes madhor që të kthehen në ndërmarrje publike? Ai pyeti se çka do të ndodh me pretendimet e kreditorëve ndaj “Trepçës”? Po ashtu pyeti se cilat asete të “Trepçës” do të kthen në ndërmarrje publike? Meqenëse “Trepça” është çështje e rëndësishme, a do të trajtohet si e veçantë? Ai kërkoi që vendimet që kanë të bëjnë me “Trepçën” të merren me 2/3 e votave të deputetëve të Kuvendit dhe pyeti se pse nuk është rregulluar “Trepça” me një ligj të veçantë? Në fund të fjalës së tij, Ymeri tha se zbatimi i ligjit nuk bartë shpenzime por transferimi i ndërmarrjes bartë dhe kërkoi sqarime për këtë nga ministri.
Ministri Fadil Ismajli,  tha se prej Kuvendit ka ardhur rekomandimi që të bëhet ligji për “Trepçën”, dhe këtë rekomandim e kanë analizuar të gjithë faktorët relevantë dhe është arritur në përfundim që  të shkohet me amendamentim të ligjit për ndërmarrjet publike. Me këtë është bërë e mundur të hapet mundësia edhe për raste të ndërmarrjeve tjera.Ismajli  tha se ndërmarrjet publike të mos i nënshtrohen ligjit për shoqëritë tregtare në aspektin e falimentimit dhe likuidimit. Më tej, ai shtoi se javën e kaluar është formuar Komisioni që do të dalë saktë se çka do të kthehet në ndërmarrje publike e çka do të mbetet me AKP. Lidhur me “Trepçën”, ai tha se do të ketë edhe aktivitete sekondare që gjenerojnë nga “Trepça” e që do të ndikojnë në zhvillim ekonomik dhe punësim të punëtorëve. Sa i përket votimit për vendimet lidhur me “Trepçën” është çështje e ligjeve dhe e Kuvendit. Lidhur me shpenzimet ai tha se Trepça është atraktive për investitorë dhe nuk do të ketë nevojë për buxhet shtesë nga buxheti i Kosovës.
Myzejene Selmani  tha se nga dëgjimi publik për këtë projektligj  pati një mosmarrëveshje, dhe sot morëm edhe më shumë sqarime nga ministri. Ajo tha se “Trepça” është në moratorium, dhe amendamentet të cilat kanë arritur për ndryshimin dhe plotësimin e ligjit për ndërmarrjet publike, japin të kuptojmë se si mund të shkojmë përpara kah zhvillimi ekonomik. Ajo kërkoi që të procedohet me amendamentet dhe t’i japim mundësi për zhvillim sa më të shpejtë të “Trepçës”.
Lutfi Zharku tha se nuk është përmbush rekomandimi i Kuvendit për ligj të veçantë për “Trepçën”. A ka qenë më lehtë kështu si ka ardhur projektligji për ndryshimin dhe plotësimin e ligjit për ndërmarrjet publike apo nuk ka ndonjë strategji për “Trepçën” dhe të fitohet në kohë me këtë projektligj, pra, pse jo ligji për “Trepçën” por ligji për ndërmarrjet publike. Më tej, ai tha se shprehja “interes madhor”, duhet të definohet se çka nënkupton, dhe shtoi se nuk duhet kufizuar vetëm për interes madhor. Duke iu referuar nenit 4, të propozuar nga Ministria, Zharku  tha se çdo ndërmarrje sipas ligjit për shoqëritë tregtare është shoqëri tregtare. Ai pyeti pse këtij ligji po i referoheni si ligj për “Trepçën”, e në fakt ky projektligj nuk përmend fare “Trepçën”?

Ministri Fadil Ismajli   tha se është e vërtetë se këtu nuk përmendet “Trepça”, por procesi ka filluar me “Trepçën”.  Sa i përket shprehjes “interes madhor”, ai tha se i kuptoj çështjet që kanë të bëjnë me resurset natyrore, por megjithatë mund të përkufizohet më qartë. Me ligjin për “Trepçën”, do të kishim një hap ndërsa me ligjin për ndërmarrjet publike, duhen dy hapa, po me këtë ligj e kemi lënë mundësinë të hapur edhe për ndërmarrje tjera. Sa i përket likuidimit, Ismajli  tha se ekskluzivisht mendohet në likuidimin nga aksionarët e mos të na vjen likuidimi nga jashtë. Pas miratimit të këtij projektligji do të vjen në Kuvend vendimi për shndërrimin në ndërmarrje publike të “Trepçës”.
Teuta Sahatqija  tha se para tre viteve kemi pasur tre ligje për AKP-në, ku ka qenë edhe Ligji për Riorganizimin e ndërmarrjeve të caktuara, për të cilin thuhej se është ligj për “Trepçën”,  por nuk përmendej “Trepça”. Ajo pyeti  për  çështjen e  “Trepçës”,  pse  nuk po rregullohet  më  një ligj te veçantë, cili është interes dhe pse po heziton që mos të ketë ligji të veçantë   për “Trepçën”? 
Hashim Deshishku  pyeti se a dihet saktë shifra e kreditorëve të mundshëm që kanë investuar në “Trepçë”, dhe janë kontrolluar dhe verifikuar  mirë gjitha dokumente  për investimet në “Trepçë” dhe atë  se a ka kaluar afati i kërkesave të kreditorëve?  
Fadil Ismajli tha që kanë ardhur kërkesa të ndryshme, sidomos nga shteti i Serbisë, por po  të shikohen librat, shihet që preje viteve 1990  deri  në vitin 1999, nuk ka pas investime nga shteti i Serbisë,  dhe  nuk është investuar asgjë nga Serbia, që tani  po pretendon që ka qenë kreditore. Lidhur më numrin e saktë të kërkesave për kreditorë në   “Trepçë “,  tha që këto shifra i disponon vetëm Agjencia Kosovare e Privatizimit.   
Sala Berisha - Shala tha se në vitin 2007, deputetët i kanë tejkaluar të gjitha dallimet politike sepse “Trepça” ka qenë në rrezik. Ky Komision atëherë ka iniciuar një debat në Kuvend për “Trepçën” dhe Kuvendi ka nxjerrë një Rezolutë. Ajo tha se duhet të ketë kujdes sa i përket kreditorëve dhe nuk duhet të fokusohemi te emri i projektligjit, por te esenca e tij. Me këtë projektligj është lënë mundësia të transformohen në ndërmarrje publike edhe ndërmarrje tjera shoqërore. Ajo kërkoi nga kolegët deputetë ta trajtojnë këtë projektligj, ta kryejnë dhe ta dërgojnë në lexim të dytë, në mënyrë që mos të humbet kohë.
Shaip Muja kërkoi që të raportohet edhe për ndërmarrjet tjera publike. Ai kërkoi që njësitë e KEK-ut të rikthehen në KEK, të shohim se çka mund të ndihmojmë ne si Komision nga aspekti ligjor. Në fund  Muja tha se këto njësi duhet të rikthehen me vendim të Kryeministrit. 

Lutfi Zharku  kërkoi që të fshihet fjalia e fundit në paragrafin 11.3, ku “vendimi i Kuvendit bazohet në një interes madhor të Kosovës” sepse nuk është e qartë se çka nënkupton interes madhor. 
Pas debatit propozimi i z Lutfi .Zharku u përkrah nga Komisioni.

Shaip Muja  kërkoi që të hiqet fjala “tribunal” nga paragrafi 11.5, sepse nuk ka nevojë të përdoret tribunal kur i referohet arbitrazhit.

Pas debatit propozimi i z. Shaip Muja u përkrah nga Komisioni.

Teuta Sahatqija kërkoi që në Bordet e Ndërmarrjeve publike të respektohet ligji për barazi gjinore, dhe kërkoi të shtohet një amendament, ku kërkohet respektimi i ligjit për barazi gjinore.

Visar Ymeri  përkrahu propozimin e deputetes Sahatqija dhe kërkoi që  kjo të thuhet në të gjitha nivelet e organizimit, e jo vetëm në Borde.
Pas debatit Komisioni përkrahu propozimin si në vijim: “Ligji për barazi gjinore të zbatohet në të gjitha nivelet e organizimit të ndërmarrjeve publike, qendrore dhe lokale.”
Pas debatit, Komisioni, unanimisht, nxori këtë  
Përfundim

1. Miratohet Raporti me amendamente i Projektligjit nr. Nr. 04/L-270, për ndryshimin dhe plotësimin e Ligjit për Ndërmarrjet Publike.
 2.  Raporti t’u procedohet komisioneve të përhershme, sipas procedurës.
4. Të ndryshme.
Çështje vijuese
Mbledhja përfundoi në orën 11:50.    
E përgatiti: 
Njësia për Mbështetjen e Komisionit.                                              Kryetar i Komisionit,

                                                                                                              ----------------------

